
Leku basatia 

Euskal Herriko surflarien ikurretako bat da Meñakotz, Sopelan. Leku lasaia hondarrean, baina zaila eta arriskutsua itsasoan. Izaera berezia du horko olatuak. 

Marcelo Diaz 

Sopela 

Xarma bereziko kala da, aire basati halako bat dariona, ezin zibilizatuzko horietakoa. Aire basatia ez ezik, energia basatia ere badario, eta ezkutu gisa darabil, Euskal Herriko kostaldeko beste hainbat leku zoragarriren arima hondoraino zulatu duten osagai mordoaren babesgarri. Hala eta guztiz ere, garai eta moda guztien gainetik onik eta osorik iraun du Meñakotzek (Sopela, Bizkaia), hainbat arrazoi bitarteko direla. 

Kala horretan sortzen den mikroklimari esker, hara leporaino jantzita joanagatik-surf egiteko, argazkiak ateratzeko edota lagunak itsas-hautsian surfean ikusteko asmoz-, eskuineko itsaslabarraren hondoko harkaitzetarantz begiratu besterik ez dago jende mordoa ikusteko -sexu bietakoak-, eguzkitan etzanda, haien amek mundura ekarri zituzten bezalaxe. Txakurrek ere patxada ederrean zaunka egiten dute han, inongo udaltzainek enbarazurik egiten ez dietela; txirriei darien kea, berriz, harat-honat ibili ohi da, aske, ezein herritarren sentiberatasun turistikoa mintzeko beldurrik gabe. Eta txosna bakarra dago, kalan behera egin eta erdibide parean; muntatu eta desmuntatu egiten diren horietakoa, eta udan bakarrik zabaltzen dutena. 

Zaila eta arriskutsua da olatu handietan surfean ibiltzea; hala eta guztiz ere, toki lasaia da. Jarrera axolagabe hori dela eta, hor-konponeko giro halako bat arnasten du hara doanak, sistemaren aurkako jarrera konformagaitz batekin nahasian. Ez gara orain hasiko horri buruzko iritzirik ematen edo juzgurik egiten, jarrera egokia edo okerra den epaitzen. Meñakotzek bere nortasuna du, eta han bizi den familia handi horretako kide bakoitzari esker, Euskal Herri osoko surf tribu askotarikoa harro-harro dago hain toki eder eta basatia izateaz eskueran bere mapan, munduko olaturik handienetakoen meka gisa. Halere, saltsa horretan sartzen ahalegindu diren arren, bere hartan dirau lekuak, ukigabe. Hara ez dira iritsi oraindik lehiaketak -saiatu saiatuagatik-, ez uretako motoak, ez eta surfaren inguruko zirku hori guztia. Surfzaleen globalismo itzelezkoaren izurri kutsakorretik ere libratu da hango itsas-hautsiaren espiritu garbia. 

IZAERA BEREZIA. Zergatik iraun du bere hartan, ordea, hogeita hamar urte baino gehiagoan? Hainbat eragilek, bat eginik, tokiari izaera berezia eman diotelako. Galdera horri erantzutea, baina, ez dagokio pertsona bati bakarrik. Bidezkoa da iritzia eskatzea: besteak beste, Pepe Toniri, hango olatua lehenbizikoz hartu zuenari; Fernandez anaietako bati, Jaimeri, olatu handietako surflarien ikono bat izaki Euskal Herrian; Tony Butt aditu ingelesari, behatzaile zientifiko gisa, behinola bidenabar agertu baitzen eta hantxe geratu hurrengo hamar urtean; David Zumo Bustamanteri, toki horretako olaturik handiena hartu duen surflaritzat baitaukate zenbaitzuek; bai eta Kosme Fernandezi, Alfonsoren semea eta gainerako fernandeztar mitikoen iloba ere badenari, ikuspegi berriagoa baitakar, han surf egiten azkena eta gazteena izaki. Ez dugu emakumezkoen erregistrorik, ezpada uda hondarrean eta behin batean bakarrik surfean aritu den atzerritar bat. Bihoakie, hango olatuetan sartzeko gonbita, aurrerantzean gizonezkoen balentria bakarrik izan ez dadin. 

Azkenik, Jakue Andikoetxea 3 Sesenta aldizkarikoari -Hegoaldeko lehenbizikoa- galdegin diogu; eta, Gibus De Soultrait Surf Session aldizkarikoari -Iparraldeko lehen surf aldizkaria-. Webgunean ere ibili gara maiseatzen, halaber, jakiteko nazioartean zer-nolako argibideak ematen dituzten lekuari buruz, geuk ere hari buruzko irudipen global bat izan dezagun. Onena, ordea, haraxe joatea da egun batean, eta nork bere kabuz ikustea bertatik bertara. Hori, bai, surfaren katedraletako bati zor zaion begirunez jokatuz. Han ezer uztekotan, oin arrastoak baino ez itzazu utz; eta handik ezer ateratzekotan, argazkiak baino ez itzazu atera. 

WIKIPEDIA 

Meñakotz: «Harkaitzen hondartza, aski ezezaguna, Euskadiko ipar kostaldean, Bilbotik gertu; iristeko gaitza da, eta ez du jende askorik biltzen. Surflariek ondotxo ezagutzen dute, hangoxea izaki Europako olaturik handienaren ospea duena; batzuetan, sei metrorainokoa izan ohi da. Surfean aritzeko oso arriskutsua da; hasiberria izanez gero, ez da komeni han surfean ibiltzea. Surflari zailduentzako tokia da». 

 Surflari bakoitzak bere olatua 

Meñakotz leku berezia da, eta horren lekuko dira bertan surfean aritu direnak. Haien testigantzek garbi uzten dute lekuaren xarma. 

M. Diaz 

Sopela 

Meñakotzeko olatua berezia da. Hori diote bertan surfa egiten ausartu direnak. Gutxi batzuen gotorleku izanik, beldurra eta mirespena sortzen du Meñakotzek. 

Jaime Fernandez 

Surflaria 

«Tokiari darion energiaren adierazpide da itsas-hautsia» 

«Euskadiko bazter magiko bat da Meñakotz; oharkabean gal zaitezke hemen, eta tokiari darion energiaren adierazpide bat baino ez da itsas-hautsia. Surfean maiz aritzen garenak ezer ez egiten ahalegintzen gara; bakar-bakarrik surf egiten dugu, urpean murgilean ibiltzen gara, igeri egiten dugu, arrastiriaz gozatzen dugu, eta abar. Eta gero, alde egiten dugu, tokia zegoen-zegoenean utzita, ahalegin hori eginda. Hartara, gure ondoren joaten denak bere hartan aurki dezan». 

Kosme Fernandez 

meñakozko surflaririk gazteena 

«Uretan sartzen naizen aldi oro bada ezagutzen dudan norbait» 

«Oso gustura aritzen naiz Meñakotzen surfean; uretan sartzen naizen aldi oro bada ezagutzen dudan norbait. Hangoxe uretan sartuta ibili ohi dira, nire aita edo osabak, baita nire lagunak ere. Iazko irailean hasi nintzen sartzen. Lehenbizikoz, ur txikiko egun batean, ohitze aldera.. Egokitu izan zait harrapaketaren bat edo beste. Beti gertatu ohi da baten bat». 

Tony Butt behatzaile zientifiko ingelesa 

«Meñakotz urbanoa da oso, baina ez da erabat jendeztatu» 

«Bere burua babesteko gai da Meñakotz; munduko beste zenbait tokitan ere bada atalase moduko bat, nahiz eta beste hainbat gainjendeztatu egin ohi diren, edota hondatu -txapelketak antolatzearen ondorioz-. Litekeena da Meñakozko olatuak inguruetakoak baino askoz ere indartsuagoak izatea, errefrakzio angelu mirarizkoa dela bitarteko. Kostalde osoan bakanak dira horrelako tokiak. Ondorioz, olatuak ezinago indartsuak dira. Urbanoa da oso. Baina ez da erabat jendeztatu. Meñakotzera jaitsiz gero, ez dago Bilboko portu erraldoiaren arrastorik». 

David Bustamante,'Zumo' 
olaturik handiena hartu duen surflaria 

«Lasaitasun bila doanarentzat leku aproposa da» 

«Toki sakratua da, lurreko paradisu halako bat, munduaz aldentzeko eta naturarekin bat egiteko: surf eginez, igerian arituz, urpean murgilean ibiliz, itsasoari begira egonez. Lasaitasun bila doanarentzako leku aproposa, hiriko estresa eta anabasa bazter utzi, eta kalari darizkion sentipen onek bereganatu dezaten. Txapelketa batekoa ez bezalakoa da hemengo giroa: ez hango jende hura, musika, autoak, eta dena lurrean hankaz gora egon behar hura. Zer dela-eta egin beharko litzateke hemen txapelketa bat, jendea ez bada itsasoan sartzen urak handi direnean? Hemen txapelketa bat antolatzea, aita santuari Vatikanoan rock kontzertu bat egiten uzteko eskatzea bezala da. Nire iritzia baino ez da, baina olatuak hartzen ibiliagatik edo hemen biziagatik ez gara Meñakotzen jabe sentitzen; aitzitik, uste dugu hemengo izaerari ahalik eta ongien eusteko ardura daukagula». 

Jakue Andikoetxea 

'3 sesenta' surf aldizkariko surflaria 

«Mundu guztia ez da gai Meñakotzen sartzeko» 

«Behatzaile gisa, nire ustez, mundu guztia ez da gai Meñakotzen sartzeko; aiurri berezi batekoa izan behar da. Hawaiiko Johnny Gomez Boy berari ere, surflari zaildua izanagatik, ez zitzaion bereziki gustatu itsas-hautsian bakarrik jardutea. Aukeran duzu: besteak beste, mendizale izan eta Gorbeiara eta Pagasarrira igotzea, edo zortzimilakoak egitea; txirrindulari izan eta zeure itzuliak egitea, zikloturisten itzulietan ibiltzea edo Tourra korritzea; surflari izan eta zeure hondartza kutunean bustialditxoak hartzea, edo antzeko hondartzetara eta are hobeetara joatea... Eta, horiez gainera, Meñakotz dago». 

Gibus de Soultrait 

'surfsession' magazineko surflaria 

«Behin txapelketa antolatuz gero, aldatu egiten da lekua» 

«Tom Curren hirutan munduko txapeldun izandakoak nazioarteko surflarien txapelketa bat antolatzea erabaki zuen, Meñakotzen. Baiona hiru egun lehenago, ordea, itsasoa laño zegoen eta bertan behera utzi genuen. Tokikoen onerako izan zen, txapelketa ez baitzen sekula egin. Urtebeteren buruan urak handi ziren itsasoan. Ibilia nintzen itsaso horretan, baina ur txikiagoetan. Egun hartan, lau metro eta erdikoak izango ziren, aise. Ordu eta erdi inguruan aritu nintzen surfean, eta aurkitu nituen nire olatuak. Gero, jendea etortzen hasi zen, Mundakan surf egiten aritzetik zetorrena. Tokikoak uretan sartu ziren, eta Meñakotz paregabea zen, lehorretiko haize eta guzti. Surfean ari nintzen, eta neure artean nioen, 'olatu hauexek izan bagenitu txapelketarako!'. Baina behin txapelketa bat antolatuz gero toki jakin batean, aldatu egiten da lekua, giroa ere aldatu egiten da. Jendea ere aldatu egiten da, txapelketa bat antolatu dutelako baitatoz ingurura, eta antzeko kontuak». 

Chris Nelson 

Surf giden editorea 

«Hawaiiko itsas-hautsien nolakotasunak biltzen ditu» 

«Olatu handien diziplina artean haur txikia zelarik Europan, ordurako bazen olatu bat, pulpitutik kukuka zebilena, mundu guztiari agertu nahian bezala ur handi eta sakonen kokalekua izan zitekeela kontinente hura. 'Hawaiikoen tankerako olatua' termino aise samar erabili ohi da, halako ezaugarridun olatuarekin zerikusirik ez izanagatik ere. Meñakotzek, ordea, bere hartan biltzen ditu Hawaiiko itsas-hautsi klasikoen nolakotasunak -uraren tenperatura izan ezik-: ahalmena, arriskua eta ustekabekotasuna. Ur hotzen eta surf jantzien nahastura dela-eta, ordea, sanfermin jaiak bete-betean direlarik zezen aztoratu bati aurpegi ematea bezala da olatu horretan sartzea. Aholkuren bat galdeginez gero, honelako zerbait erantzungo dizute ziurrenik: 'Ez pentsatu, gero, horra irten eta garaile izaterik'. Lehen sarraldian inolako zauririk gabe irtetea, berez, arrakasta handitzat har daiteke». 

